
śrīḥ

śrīmatē rāmānujāya namaḥ

śrīmatē nigamāntamahādēśikāya namaḥ

ōṃ namō bhagavatē vāsudēvāya

śrīmadbhāgavatamahāpurāṇam
Á Á aṣṭamaskandhē trayōviṃśō’dhyāyaḥ Á Á

śrīśuka uvāca
ityuktavantaṃ puruṣaṃ purātanaṃ

mahānubhāvō’khilasādhusammataḥ Á
baddhāñjalirbāṣpakalākulēkṣaṇō

bhaktyudgalō gadgadayā girābravīt Á Á 1 Á Á

baliruvāca
ahō praṇāmāya kṛtaḥ samudyamaḥ

prapannabhaktārthavidhau samāhitaḥ Á
yallōkapālaistvadanugrahō’marai -

ralabdhapūrvō’pasadē’surē’rpitaḥ Á Á 2 Á Á

śrīśuka uvāca
ityuktvā harimānamya brahmāṇaṃ sabhavaṃ tataḥ Á
vivēśa sutalaṃ prītō balirmuktaḥ sahāsuraiḥ Á Á 3 Á Á

ēvamindrāya bhagavān pratyānīya triviṣṭapam Á
pūrayitvāditēḥ kāmamaśāsat sakalaṃ jagat Á Á 4 Á Á

labdhaprasādaṃ nirmuktaṃ pautraṃ vaṃśadharaṃ balim Á
niśāmya bhaktipravaṇaḥ prahlāda idamabravīt Á Á 5 Á Á

prahlāda uvāca
nēmaṃ viriñcō labhatē prasādaṃ

na śrīrna śarvaḥ kimutāparē tē Á
yannō’surāṇāmasi durgapālō

viśvābhivandyairapi vanditāṅghriḥ Á Á 6 Á Á

yatpādapadmamakarandaniṣēvaṇēna
brahmādayaḥ śaraṇadāśnuvatē vibhūtīḥ Á

kasmād vayaṃ kusṛtayaḥ khalayōnayastē
dākṣiṇyadṛṣṭipadavīṃ bhavataḥ praṇītāḥ Á Á 7 Á Á

citraṃ tavēhitamahō’mitayōgamāyā -
līlāvisṛṣṭabhuvanasya viśāradasya Á

sarvātmanaḥ samadṛśō viṣamaḥ svabhāvō
bhaktapriyō yadasi kalpatarusvabhāvaḥ Á Á 8 Á Á

śrībhagavānuvāca
vatsa prahlāda bhadraṃ tē prayāhi sutalālayam Á
mōdamānaḥ svapautrēṇa jñātīnāṃ sukhamāvaha Á Á 9 Á Á

nityaṃ draṣṭāsi māṃ tatra gadāpāṇimavasthitam Á
maddarśanamahāhlādadhvastakarmanibandhanaḥ Á Á 10 Á Á

śrīśuka uvāca
ājñāṃ bhagavatō rājan prahlādō balinā saha Á
bāḍhamityamalaprajñō mūrdhnyādhāya kṛtāñjaliḥ Á Á 11 Á Á

parikramyādipuruṣaṃ sarvāsuracamūpatiḥ Á
praṇatastadanujñātaḥ pravivēśa mahābilam Á Á 12 Á Á

athāhōśanasaṃ rājan harirnārāyaṇō’ntikē Á
āsīnamṛtvijāṃ madhyē sadasi brahmavādinām Á Á 13 Á Á

brahman santanu śiṣyasya karmacchidraṃ vitanvataḥ Á
yat tat karmasu vaiṣamyaṃ brahmadṛṣṭaṃ samaṃ bhavēt Á Á 14 Á Á

śukra uvāca
kutastatkarmavaiṣamyaṃ yasya karmēśvarō bhavān Á
yajñēśō yajñapuruṣaḥ sarvabhāvēna pūjitaḥ Á Á 15 Á Á

mantratastantrataśchidraṃ dēśakālārhavastutaḥ Á
sarvaṃ karōti niśchidraṃ nāmasaṅkīrtanaṃ tava Á Á 16 Á Á

tathāpi vadatō bhūman kariṣyāmyanuśāsanam Á
ētacchrēyaḥ paraṃ puṃsāṃ yat tavājñānupālanam Á Á 17 Á Á

śrīśuka uvāca
abhinandya harērājñāmuśanā bhagavāniti Á
yajñacchidraṃ samādhatta balērviprarṣibhiḥ saha Á Á 18 Á Á

ēvaṃ balērmahīṃ rājan bhikṣitvā vāmanō hariḥ Á
dadau bhrātrē mahēndrāya tridivaṃ yat parairhṛtam Á Á 19 Á Á

prajāpatipatirbrahmā dēvarṣipitṛbhūmipaiḥ Á
dakṣabhṛgvaṅgirōmukhyaiḥ kumārēṇa bhavēna ca Á Á 20 Á Á

kaśyapasyāditēḥ prītyai sarvabhūtabhavāya ca Á
lōkānāṃ lōkapālānāmakarōd vāmanaṃ patim Á Á 21 Á Á

vēdānāṃ sarvadēvānāṃ dharmasya yaśasaḥ śriyaḥ Á
maṅgalānāṃ vratānāṃ ca kalpaṃ svargāpavargayōḥ Á Á 22 Á Á

upēndraṃ kalpayāñcakrē patiṃ sarvavibhūtayē Á
tadā sarvāṇi bhūtāni bhṛśaṃ mumudirē nṛpa Á Á 23 Á Á

tatastvindraḥ puraskṛtya dēvayānēna vāmanam Á
lōkapālairdivaṃ ninyē brahmaṇā cānumōditaḥ Á Á 24 Á Á

prāpya tribhuvanaṃ cēndra upēndrabhujapālitaḥ Á
śriyā paramayā juṣṭō mumudē gatasādhvasaḥ Á Á 25 Á Á

brahmā śarvaḥ kumāraśca bhṛgvādyā munayō nṛpa Á
pitaraḥ sarvabhūtāni siddhā vaimānikāśca yē Á Á 26 Á Á

sumahat karma tad viṣṇōrgāyantaḥ paramādbhutam Á
dhiṣṇyāni svāni tē jagmuraditiṃ ca śaśaṃsirē Á Á 27 Á Á

sarvamētanmayā’’khyātaṃ bhavataḥ kulanandana Á
urukramasya caritaṃ śrōtṝṇāmaghamōcanam Á Á 28 Á Á

pāraṃ mahimna uru vikramatō gṛṇānō
yaḥ pārthivāni vimamē sa rajāṃsi martyaḥ Á

kiṃ jāyamāna uta jāta upaiti martya
ityāha mantradṛgṛṣiḥ puruṣasya yasya Á Á 29 Á Á

ya idaṃ dēvadēvasya harēradbhutakarmaṇaḥ Á
avatārānucaritaṃ śṛṇvan yāti parāṃ gatim Á Á 30 Á Á

kriyamāṇē karmaṇīdaṃ daivē pitryē’tha mānuṣē Á
yatra yatrānukīrtyēta tat tēṣāṃ sukṛtaṃ viduḥ Á Á 31 Á Á

Á Á iti śrīmadbhāgavatē mahāpurāṇē pāramahaṃsyāṃ saṃhitāyāṃ

aṣṭamaskandhē vāmanāvatāracaritē trayōviṃśō’dhyāyaḥ Á Á

